
На матэрыяле твораў Яна Баршчэўскага і Максіма Гарэцкага даследуецца міф дзяцінства; удакладняюцца рысы 
агульнасці ў яго семантыка-сімвалічным напаўненні. Міф дзяцінства разглядаецца як фрагмент аўтарскай 
карціны свету, цэнтральным момантам якой з’яўляецца пераход ад Хаосу да Космасу. 
Ключавыя словы: міфалагема, міф, міфалагізм, дзіця, беларуская літаратура ХIХ – пачатку ХХ стст., 
міфапаэтычная касмагонія, Хаос, Космас.
On the material of works by Yan Barshcheusky and Maxim Garetsky the myth of childhood is studied; the features 
of generality in its semantic-symbolic filling are specialized. The myth of childhood is considered as a fragment 
of author’s worldview the central moment of which is the transition from Chaos to Cosmos. 
Keywords: mythologeme, myth, mythologism, child, Belarusian literature of the 19 – early 20th centuries, mythopoetic 
cosmogony, Chaos, Cosmos.

У сучаснай гуманітарнай навуцы наспела вос-
трая неабходнасць у распрацоўцы навуковай тэорыі 
традыцыі. Рускі тэарэтык В. Халізеў сінонімамі сло-
ва «традыцыя» лічыць паняцці «пераемнасць», 
«культурная памяць», «спадчына», «вялікі гіста рыч-
ны час» [1, с. 312]. 

Традыцыя – з’ява дынамічная, якая ўключае 
ў сябе працэс адаптацыі; мае акумулюючы 
і селектыўны характар, з’яўляецца носьбітам ства-
ральных працэсаў, фактарам надзейнасці, грамад-
скай і культурнай устойлівасці. Т. Шамякіна адзначае, 
што «асновай класічнай традыцыі з’яўляецца на-
цыянальны міф»1 [2, с. 3], які развіваецца на пра-
цягу ўсяго існавання чалавечага грамадства. 

Трансфармацыя міфаў у мастацкіх тэкстах шы-
рока даследуецца сучаснай навукай. Міфазнаўцы 
выразна адрозніваюць архаічныя міфы і міфалогіі 
як характэрную адзнаку першабытнага грамадства 
і рэлігійныя, што атрымалі шырокае распаўсюджанне 
яшчэ з часоў антычных і сярэдневяковых дзяржаў. 
У апошнія дзесяцігоддзі вылучаюцца культурныя 
міфалогіі, або сістэмы калектыўных уяўленняў, што 
сфарміраваліся ў секулярызаваных грамадствах 
новага часу [3].

Непасрэднае дачыненне да стварэння «куль-
турных», «літаратурных міфалогій» мелі Я. Барш-
чэўскі і М. Гарэцкі. Культурныя міфы, згодна 
з трактоўкай міфатэарэтыка М. Кнабэ, гарма ні зуюць 
светаадчуванне чалавека пераходнай эпохі, яны 
надзелены магчымасцю «ліквідаваць прарэху паміж 
эмпірычнай рэчаіснасцю і ідэальнымі ўяўлен нямі 
ў грамадстве, а таксама паміж інтарэсамі кожнага, 
калі яны не супадаюць з агульнымі інтарэсамі» 
[4, с. 456]. Актуальнасць тэмы даследавання міфа 

1 Міф – максімальна абагульнены вопыт, праяўлены праз сістэму 
вобразаў і перададзены ў традыцыі. У ім сплаўлена ў адно паняцце 
і пазнанне і творчасць, ён звяртаецца да першавытокаў літаральна 
кожнай з’явы і прадмета ў свеце і заснаваны на адзінстве Космасу ва 
ўсіх яго элементах. 

дзяцінства ў творах Я. Баршчэўскага і М. Гарэцка-
га ўзрастае ў кантэксце крызіснага стану сучаснай 
рэчаіснасці з яркавыражаным антропным крызісам 
і працэсамі глабалізацыі. 

Я. Баршчэўскі і М. Гарэцкі – актыўныя ўдзельнікі 
літаратурнага працэсу ХIХ – пачатку ХХ стст., які 
даследчыкі называлі «літаратурным міфалагізмам» 
(Е. Меляцінскі), «міфапаэтычным» (У. Топараў), 
«міфалагічнай парадыгмай» (Н. Осіпава). Зварот 
мастакоў слова да міфа абумоўлены імкненнем 
асэнсаваць светапарадак у архетыповых вобразах 
і сюжэтах2. Пісьменнікі жылі і працавалі ў багаты 
на падзеі перыяд ХІХ – пачатку ХХ ст. Яны – сведкі 
гістарычных катаклізмаў – звярнуліся да архаічнай 
мінуўшчыны, стварылі новую мастацкую рэаль-
насць, нацыянальны міф. Важнасць даследавання 
яго ўзрастае ў сувязі з актуалізацыяй праблем 
нацыя ахоўнай функцыі літаратуры, пытанняў за-
хавання нацыянальнага коду і нацыянальнай 
ідэнтычнасці.

У сучаснай літаратуразнаўчай навуцы мала 
прац, прысвечаных параўнанню аўтарскага міфа 
дзяцінства ў творах Я. Баршчэўскага і М. Гарэцка-
га. Першыя падыходы да вывучэння гэтай прабле-
мы прадстаўлены ў даследаваннях В. Каваленкі, 
У. Конана, К. Лецкі, М. Тычыны, С. Тычыны, 
Т. Целяховіч, Т. Шамякінай і інш. 

Неабходна адзначыць, што ў айчыннай навуцы 
выразна вылучаюцца два шляхі даследавання міфа 
дзяцінства ў творах Я. Баршчэўскага і М. Гарэцка-
га як асаблівага ментальнага ўтварэння, якое мож-
на рэканструяваць на аснове знакавых эксплікацый 
на матэрыяле мастацкіх твораў. 

2 Першыя грунтоўныя падыходы да сістэматызацыі і вывучэння 
міфапаэтычных, архетыповых матываў і вобразаў былі зроблены 
У. Конанам (на матэрыяле твораў М. Гарэцкага і П. Васючэнкам 
(на аснове мстацкіх тэкстаў Яна Баршчэўскага). Абодва даследчыкі 
стварылі слоўнікі і паказальнікі міфапаэтычных вобразаў і матыааў 
у творчасці Я. Баршчэўскага і М. Гарэцкага. 

Першы ўмоўны падыход да аўтарскага міфа ла-
гіза вання Я. Баршчэўскага і М. Гарэцкага раскрывае 
міф дзяцінства як своеасаблівы дыялог з заходне-
еўра пейскімі рамантыкамі, якія ўпершыню асэн са-
валі тэму дзяцінства, звярнулі пільную ўвагу на 
вобразы дзяцей. Рускі літаратуразнавец М. Эпштэйн 
[5] у манаграфіі «Іронія ідэалу: парадоксы рускай 
літаратуры» падкрэслівае, што толькі сентымен-
тальна-рамантычнае светабачанне вылучыла дзя-
цей на першы план. 

Айчынныя навукоўцы (Т. Целяховіч, С. Тычына, 
Т. Шамякіна) пагаджаюцца з тлумачэннямі М. Эп-
штэйна і раскрываюць псіхалагічныя адметнасці 
дзяцінства, шмат увагі адводзяць вобразам рана-
пасталелых дзяцей, або прыгожых, як анёлы. 

У прыватнасці, Т. Целяховіч у дысертацыйным 
даследаванні, прысвечаным параўнанню творчасці 
Я. Баршчэўскага і М. Гогаля падкрэслівае, што во-
браз дзіцяці «з’яўляецца цэнтральным складнікам 
хрысціянскага светапогляду пісьменніка» [6, с. 11]. 
Даследчыца слушна заўважае, што ў творах Гогаля 
і Баршчэўскага адлюстравана рэальная ў сваёй 
вечнасці барацьба чалавека з «князем мира сего», 
і дзіця ў гэтай барацьбе з’яўляецца адначасова 
сродкам і мэтаю. «Будзьце як дзеці “втораць” 
хрысціянскаму закліку пісьменніка, але не будзьце 
слабымі ў барацьбе са злом, будзьце моцнымі ў сва-
ёй па-дзіцячы чыстай веры» [6, с. 11] 

Адметнасць хрысціянскай эстэтыкі ў творах 
Я. Баршчэўскага стала прадметам даследавання 
ў артыкуле «Матыў пакрыўджанага дзіця ў творчасці 
Яна Баршчэўскага» С.Тычыны, у якім навковец 
асэнсоўвае метамарфозу галоўнага героя апавя-
дання «Ваўкалак» – Маркі, што «ператварыўшыся 
ў жывёліну і, помсцячы людзям, апускаецца да са-
мага ганебнага ўчынку – выкрадання дзіцяці, пасля 
чаго герой адумваецца. Глыбокае пакаянне, з’яў-
ленне чалавечых пачуццяў спагады, шкадавання 
і выкуплення граху знішчаюць ваўкалака, злосную 
жывёліну, ваўчынае сэрца ў чалавека і вяртаюць 
яму сваё, вяртаюць чалавечую сутнасць» [7, c. 214]. 

Вобраз дзіцяці не толькі цэнтральны ў міфа паэ-
тычнай канцэпцыі ачалавечвання Я. Баршчэўскага. 
Ён з’яўляецца прамежкавым звяном ад маладосці 
да старасці, складнікам і ўтваральнікам цэласнасці 
чалавечага роду. 

Непарыўная сувязь паміж асобнымі членамі роду, 
на думку Т. Шамякінай, прадстаўлена і ў творах М. Га-
рэцкага. Даследчыца ў манаграфіі «Беларуская 
класічная літаратура і міфалогія» пад крэслівае, што 
М. Гарэцкі абгрунтоўвае ўчынкі сваіх герояў як цяжкімі 
матэрыяльнымі ўмовамі жыцця, так і метафізічнымі 
прычынамі. Хомка Шпак (апавяданне «Ціхая плынь») 
памятае, што за смаленне жывой свінні яго дзед 
пракляў бацьку, які так і не паспеў зняць праклёну, 
бо памёр сам раптоўна ад гарэлкі. Праклёнам, які 
вісіць над родам Шпакоў, Хомка тлумачыць няшчасці 
сям’і і свой уласны цяжкі лёс. Непахісная народная 
вера ў сілу бацькоўскага праклёну, паводле тлума-
чэння Т. Шамякінай, «мае глыбокія міфалагічныя 
вытокі – яна ва ўшанаванні славянскага бога Рода, 
з якім звязаны культ продкаў» [2, c. 101]. 

Шырокі культурны кантэкст твораў М. Гарэцка-
га, у тым ліку сугучнасць старажытнаму культу па-
шаны продкаў, якія знаходзяць свой працяг у дзецях, 
заўважыла і А. Белая ў артыкуле «Дзяцінства як 

элемент мастацкай канцэпцыі асобы ў беларускай 
прозе першай трэці ХХ стагоддзя» [8].

Другі ўмоўны падыход да праблемы нашага 
даследавання скіраваны на раскрыццё структуры 
аўтарскага міфа, якая ўключае шматлікія вобразы 
дзяцей, вобразныя пары: «дзед – унук», комплексы 
сіроцтва, мацярынства і бацькоўства, вобразы 
Богамаці і Божага Немаўля.

М. Мушынскі, асэнсоўваючы творчую спадчыну 
М. Гарэцкага, адзначае, што суразмоўцамі яго 
галоўнага героя з’яўляюцца «стары дзед ці малень-
кі хлоп чык (дзяўчынка)». Вобраз дзеда – ўваса блен-
не таго, што адыходзіць у нябыт, дзіця – сімвал надзеі 
на будучыню. Даследчык тлумачыць, што «такім 
чынам празаік больш яскрава перадае душэўны стан 
героя, кірунак і масштаб яго думак, здольных ахапіць 
жыццёвую рэальнасць ва ўсёй паўнаце» [9, с. 312]. 
Тут відаць «мастацкі адбітак таго, што менавіта 
дзяцінства і стараць выступаюць свое асаблівымі 
апорнымі ўзростамі і сім ва лізуюць асноватворныя 
маральна-эстэтычныя каштоў насці» [8, с. 25].

Такім чынам, у навуковай літаратуры па тэме 
нашага даследавання зроблены першыя падыходы 
да асэнсавання міфа дзяцінства ў творах Я. Барш-
чэўскага і М. Гарэцкага. 

Задача дадзенага артыкула раскрыць рысы 
агульнасці семантычна-сімвалічнага напаўнення 
літаратурнага міфа дзяцінства на матэрыяле 
мастацкіх тэкстаў Я. Баршчэўскага і М. Гарэцкага.

У апавяданнях Я. Баршчэўскага і М. Гарэцкага 
вылучаюцца аспекты міфапаэтычнай касмагоніі як 
руху ад Хаосу да Космасу. Цяжкасць дзіцячага 
існавання, дысгармонія ў свеце дзяцей стала 
адбіткам Хаосу, узрастання эсхаталагізму. Нагада-
ем, як у апавяданні «Думкі Самотніка» Я. Барш-
чэўс ка га «ў вёсках апоўначы пад вокнамі некаторых 
хацін здараліся незвычайныя і страшныя цуды: 
сонных абуджаў моцны крык дзіцяці, але калі хто 
выходзіў, каб забраць дзіцё ў хату, дык нікога не 
бачыў на панадворку і плачу не чуў, а толькі 
абзываліся блізка суседніх дамоў сабакі. Такія 
выпадкі, паўтараючыся часта, даводзілі ўсіх да 
найвялікшае роспачы» [10, с. 134]. 

Тужліва і скрушліва ўспрымаецца змест апавя-
дан няў «Чараўнік ад прыроды і кот Варгін», «Твар-
доўскі і вучань» – сітуацыі, калі нячысцік авалодвае 
і душой, і целам дзяцей, чыстыя дзеці становяцца 
падвержанымі ўздзеянням нячыстага духа.

У міфапаэтычным свеце М. Гарэцкага, як і ў апа-
вяданнях са зборніка «Шляхціц Завальня…» Я. Барш-
чэўскага, дзеці таксама займаюць другараднае мес-
ца, на першае ж пастаўлены куры, «каровы, ва-
прукі» [11, с. 159]. Нават маці ў апавяданні «Зіма» 
не падтрымлівае дзяцей, не абараняе іх. Жанчына 
вымушана караць малых па загаду бабулі: «Маўк-
лівая маладуха, сцяўшы зубы, клала і клала рубяжы 
матузкамі па хударлявенькай дзіцячай спінцы. Вя-
прук чухаў і не ішоў з хаты ў цёмныя сенцы. Старая 
падбірала чаропкі і кляла» [11, с. 159]. 

У апавяданні «Маці» М. Гарэцкага дзіця такса-
ма знаходзіцца ў вельмі цяжкім становішчы. Яшчэ 
ненароджанае дзіця, нават у эмбрыянальна-за-
родкавым стане, пазбаўлена першапачатковай 
райскай упарадкаванасці існавання ва ўлонні маці. 
Рускі даследчык М. Бахцін, разглядаючы міфа ла-
гічны свет апавяданняў Ф. Салагуба, слушна атая-

сам ліваў нараджэнне дзіцяці са стратай райскага 
існавання, а само немаўля вучоны ахрысціў выгнан-
нікам з раю [12]. Дзіця ў апавяданні «Маці» М. Га-
рэцкага ніяк не назавеш выгнаннікам з раю, бо яно 
ніколі не адчувала райскай асалоды.

Мы выразна бачым, як маленькі чалавек перажы-
вае несвабоду, бо яго матуля ўвесь час укручваецца, 
увязваецца, каб ніхто не заўважыў гэтай непажаданай 
цяжарнасці («аборамі ўкручвала сябе, у лазню не 
хадзіла, шыбка бегала, цяжкое падні мала» [11, с. 171]). 
Будучая маці – яшчэ сама дзіця – «цэлае лецейка 
працавала як вол. Не разгі баючыся, на паўсоткі 
снапоў узапар нажынала, сумысля, каб толькі мінуць 
сораму. <…> Дык жа не» [11, с. 171].

Такое неадольнае жаданне пазбавіцца дзіцяці – 
яркае сведчанне духоўнага крызісу ў грамадстве, 
некультурнасці, нявыхаванасці, доказ дысгармоніі 
ў сем’ях. Вынікам гэтага стала не толькі непажада-
ная цяжарнасць, але і няўдалае двайное мацярын-
ства. Маці цяжарнай няўважлівая да сваёй паста-
лелай дачкі: «Расце мая дачушка, – казала маці, – 
расце дужа, дык худая. І з працы ж не выходзіць… 
Нічога, увосень пагуляе, аправіцца» [11, с. 172]. 
Магчыма, калі б маці была больш пільная і клапат-
лівая ў адносінах да сваёй дачкі, то дзяўчына не 
думала б: «Гэтае дзіця да дабра не давядзе, нікому 
яно не ў радасць, бо бацька абаб’е да смерці, 
з хаты мяне вытурыць. Матка ў слёзах сваіх 
утопіць. Уся сям’я дакорамі загрызе. Людзі засмя-
яюць мяне, бедную, гразёю закідаюць мяне» 
[11, с. 172]. Пасля гэтых роздумаў дзяўчына вы-
рашае пазбавіцца ад свайго дзіцяці. Наканаваная, 
ахвярная смерць немаўляці тлумачыцца (магчыма, 
на падсвядомым узроўні, паводле стыхійнай памяці 
продкаў) часам зараджэння новага жыцця і часам 
яго нараджэння. Зараджэнне дзіцяці адбывалася 
пасля Каляд, як прыгадвае гаротная дзяўчына: 
«Было пасля святак калядных, калі штодня на 
вечарушках гуляць збіраліся» [11, с. 172], а нара-
джэнне адбылося ў познюю восень, незадоўга да 
Каляд. Каляды і святкі знаходзяцца на пера кра-
жыванні дзвюх культур – магічнай і рэлігійнай. Святкі 
лічыліся часам актывізацыі нячыстай сілы, вось 
нячысцік паблытаў будучага бацьку, той паддаўся 
фізіялагічным інстынктам і, пасля таго, як дзяўчына 
зацяжарыла, сам з’ехаў.

У гісторыі нараджэння і смерці немаўляці ў апа-
вяданні «Маці» адчувальная алюзія на біблейскую 
гісторыю пра месца і час нараджэння Божага Сына, 
якое ў будучым было заклікана выратаваць грэшны 
свет. Хрыстос нарадзіўся ў яслях на саломе – і ў тво-
ры М. Гарэцкага дзіця таксама нараджаецца на са-
ломе, у пуні, да якой «ледзьве давалаклася будучая 
маці» [11, с. 173]. Як і ў білейскай гісторыі, дзе ідэя 
ахвярнасці стала асновай выратавання і абнаўлення, 
так і ў аўтарскім міфалагізме бязвінная смерць 
немаўляці набывае значэнне шансу для патэнцы-
яльнага абнаўлення. Гіпатэтычным пацвярджэннем 
нашага меркавання выступае сімволіка-эстэтычны 
аналіз асноўных міфалагічных вобразаў апавядання, 
у першую чаргу, ключавых вобразаў дзіцяці і вады.

У міфапаэтычнай вобразнасці М. Гарэцкага 
выкарыстоўваюцца зааморфныя элементы. Зна-
мянальна, што немаўля ўвесь час параўноваецца 
то з насякомым, то з жывёлай. Так, пісьменнік 
заўважае: калі дзіця нарадзілася, яно ледзь чутна 

піснула, як камар, потым, калі маці паглядзела на 
яго, то «яно ляжала ў кохце нерухома, як здохлы 
хрушч» [11, с. 174], то ізноў – дзіця ляжыць, як не-
жывое кацяня, то «халоднае, як парасё, абскубле-
нае і скалелае» [11, с. 176].

Дакладныя параўнанні дзіцяці з жывёлай або 
з насякомымі сталі сімвалічным адбіткаў жаданняў 
і памкненняў маці, у душы якой адбываецца су-
працьборства дабра і зла. Перыпетыі яго выразна 
падаюцца ў аўтарскіх апісаннях і ўдакладненнях 
тыпу: «Вось яна разгарнула кохту. Дзіцяне дрыг-
нула ножкамі і ручкамі, піскнула, як камар, насілу 
сабраўшы духу і жаласна-жаласна» [11, с. 174].

Аўтар удакладняе, што безабароннае дзіця 
«насілу сабрала духу», і адразу ж падаецца праек-
цыя, што дух збірае і маці для забойства: «Адняла 
і яго і на салому кінула. У цемені раздзівіць не маг-
ла, якое яно.

Схапіла рукою за галоўку і заціснула раток і на-
сок. Трапыхнула дзіцятка. І пачула, што пад далоняю 
ўгінаецца яго цемечка мяккое, быццам цела» [11, 
с. 174]. Параўнанне галавы дзіцяці з целам, па нашым 
меркаванні, сведчыць, што на момант задушэння, 
гераіню перапаўняць цялесныя, нізкія парывы. Але, 
у рэшце рэшт, забойства яна не здзейсніла, вырашы-
ла падкінуць малое людзям, нават выбрала дом папа, 
магчыма, спадзеючыся, што тут яе крывіначка будзе 
мець добрае выхаванне. На жаль, ніхто не забраў 
гаротнае дзіця, яно замерзла, памерла.

Такім чынам, у міфалагізме Я. Баршчэўскага 
і М. Гарэцкага відавочна, што цяжкае існаванне 
дзіцяці – сімвалічны паказчык узрастання эсхата-
лагізму. Але разам з гэтым, у тэкстах абодвух мастакоў 
слова ў міфе дзяцінства занатавана і спроба 
гарманізацыі грамадскага і асабістага жыцця, адзна-
чаная ў матыве прыпадабнення да дзяцей. У апавя-
даннях са зборніка «Шляхціц Завальня…» Я. Барш-
чэўскага галоўны герой – дзядзька Завальня сваім 
светаадчуваннем вельмі блізкі дзецям. Амаль у кож-
ным з апавяданняў са славутага збор ніка мы назіраем 
карціну, як дзядзька Завальня з выключнай увагай па 
некалькі разоў (быццам малы) праслухоўвае казкі, 
легенды, паданні, пераказаныя падарожнымі. У за-
гадкавым казачным свеце таямнічых гісторый шляхціц 
імкнецца знайсці гармонію. 

Да вяртання гармоніі імкнецца і Даміцэля – гераіня 
апавядання «Літоўскі хутарок» М. Гарэцкага. Нагада-
ем, як яна сядзіць у сваёй напаўразбуранай хаце. 
«Яна разгарнула на нагах, як дзіцёнак, ліст з Масквы 
ад раненага сына Блажыса» [11, с. 153]. У такім да-
кладным параўнанні беднай маці «з дзіцёнкам» ба-
чыцца нам аўтарская надзея на вяртанне міру. 
Дзіцячае светаадчуванне ў аўтарскім міфе пісьменнікаў 
служыць узорам для абнаўлення, яго крыніцай. 

Такім чынам, праведзенае даследаванне дае 
магчымасць сцвердзіць, што міф дзяцінства ў творах 
Я. Баршчэўскага і М. Гарэцкага ўключае ў сябе мо-
манты агульнасці (семантыка-сімвалічнае напаўненне 
моманта адрознасці міфа дзяцінства можа быць 
прадметам асобнага даследавання). 
• Агульным у аўтарскім міфе пісьменнікаў, стаў 

паказ цяжкага існавання дзяцей як крытэрыя 
ўзрастання эсхаталагізму, як усталяванне Хаосу.

• Адным са спосабаў гарманізацыі жыцця ў міфа-
паэ тычным свеце пісьменнікаў з’яўляецца мо-
мант «прыпадабненне да дзяцей».

